
Çercavo allôa uña nêuva distrazion

Ne-a lunga guæra contro a gente môa,

Ne-a quæ sordatto inutile o pötron

Non ëo pe êutt’anni in circa fin a l'öa

Che sarvo a donna ne-ô so padiggion!...

Quæ e quante foîsan ne-ô trovâla allôa

Da mæ mente e tempeste e do mae chêu,

Questo esprimilo, amixi, no se pêu!



136

Quando mi ghe dixeivo (në mæ brasse

Rinvegnûa) due parolle de conforto,

Me paiva da-e so êuggiæ, ch’a me mostrasse

(Benchè pe-ô caxo tristo e-ô conte morto

Ancon sciatâ de cianze a no lasciasse)

Che in lê l'antigo fêugo ô non ëa ammorto:

I so sguardi ëan do sô raggi brillanti

Scappæ da-e nuvie che ghe son davanti.

Ma cessando a so angoscia e ô so spavento

Lê a me ringrazia gentilmente senza

Manifestâme un atto e un sentimento,

Ch’ô no foise che pûa riconoscenza:

Scicchè me paiva in quello complimento

Leze per mi uña çerta indifferenza:

O mæ clhêu vivamente ô n’è colpio:

Me ven quæxi da cianze e me retio.



138

A cresceiva Beatrice intanto in quella

Circostanza ne-a grazia, ne-ô favô

E fin ne-a confidenza d’Isabella:

Ma mi, scibben che in corte m’ëa d’onô

D’aveî sarvôu coscì gentile e bella

Damma, ch’a l’inspirava in tutti amô,

O so verso de mi assæ reffreidôu

Credendo, ëo tutto tristo e ammagonôu.

